
2 SIMOSI
Apunu Poru oka siyarai apunu

Simosi nene okapupu
Oka gwede nene tapu ki

kabuwai

Okayaurabineya ka apunu Poru e waitapiyawa
apunai Simosi e yonai okapupu. E waretai ki
giruru maba kobaiya kaniyawa ki e eba ka-
madana ko e upi ragiragi kawaya kwaewagana ki
nana ka e oka yau pokaiya e togipiyawa kasiyara
kweyawa.

Iyapana yona pa wadamana wenapamana
yonai tagamawa ragidai ki mu yonamaga ka
apunu Simosi eba wainapono mibai ka yona ki

okaiya ka yanuwe kira kasiwara ade nuwarara
agarara wenawagau.

Apunu Poru e badidi maba tondawa upiwa-
gawa ki maba ka apunu Simosi e mete inako
tondana upiwagana ki nana.

Oka debai empamana ki kabuwai

Parau1:1-2 i
Apunu Simosi e werei wagubu 1:3-2:13

Kabuwa yonai 2:14-4:5
Apunu Poru e eya yonai 4:6-18
Parau siyarai 4:19-22

1-2Nau gubagani Simosi. Nau nuwaneya po kau
ki pokere nau Poru oka yau karako kau nene oka-
pakani. Mamanuga God e ebo nuwaiya waina-
pupu da baganai ki pokere e nau winesinibu man-

ako tonosinibu. E naiya mena gwaiyabawena da
nu Keriso Iyesu pokaiya iya wadamana ki nana.
Nau iya yonai ki iyapana tadeyana ki nana ka e
nau winesinibu upi yau tegebu.

Kau paeregi ki denai bita kaubo wadana ko ki
ka Mamanuga God e rikapupu deni mena kau
wadinibu bagi. Ko e ade nu Kaiwawonuga Keriso
Iyesu mete kina karako kau nuwanuwanimoto
nuwabagi negeni manako waitanimoto da mu
kau nene badidi kwaetagubu ki mibai kau naigida
mena katainuwagi wetawetara.

Poru apunu Simosi paraupupu

3 Nau ripakwarakwaraniyoma naiya Ma-
manuga God e upi badidi maba kwaetagamawa
ki maba nau mete kina inako kwaesugakani.
Nau rabinaneya wainapakani da Mamanuga
God e yabuiya nau ka baganai ki pokere nau
maramara e upi kwaesugakani kau notaniyakani
ade Mamanuga God bameya kemora nawaru
kau nene paraupakani ade kau nene guriguri-
sugakani.

4 Nau naiya kau kamadini-buwani ki makeya
kau nau yadini kipi eminibuwani ki nau no-
tani eba goga-wena ki pokere karako ka nau
nuwaneya po kau ade eminiyana ki nana waina-
pakani. Nu ade empepeigamu ki nau mamama
kawaya ade wainapani.

> Kau sumagi ragiragi kawaya tondei ki nau eba
notagogapuwani. Kau inagi Yunesi yo kau atagi
ridai Rousi mu Keriso deni mena ragiragi kawaya
sumapamawa ki maba kau karako e inako mete
suma-piyei wainapakani.

6 Ki pokere gubagani, nau nidiyani wainapi;
Naiya nau idani kau kawarigeya tapuwani
gurigurini-buwani ki makeya Mamanuga God
kau puyogi negebu, puyo ki kau maramara wadi
doko mata maba puwakakapiyowa da beuyogono
ko eba popi.

7 Mamanuga God e eya Keyai nu negebu ki
ka eba nu notanuga kauwagana kudu wainapa-
mana ki nana. Pa mena. Nu kasiyara waina-
pamana nu kowanuguma nota kwarikwarisita-
mana ade nu rabinanuga pakarawagana naigida
notapamana were kwaigamana ki keyai e nu
negebu.

8 Nu Kaiwawonuga e yonai badidi katainugibi
ki kau uburowa iyapana yabaramugu dimanu-
gowa ko midimama eba wadiniyoto. Ade nau
karako nu Kaiwawonuga e pokaiya diburasugu-
buwani sisiyai togomono ki nene kau mete eba
midimamanugowa. Mama-nuga God e kasiyarai
kau negeyau ki pokaiya kau ragiragi kawaya
nau mete ewapuru ubumomu Keriso e yonai
bagi kawaya ki nene makarigomu ade muya
nunumomu.

9 Mamanuga God e ebo nuwaiya wainapupu
da baganai ki pokere bita nu nubo wadamana
ki e rikapupu deni mena nu wadinibu bagi. E
nu iyanibu ade nu winenibu da nu e nene mena
idiwana ki nana. Ko ki ka eba nu gwede bagi
mosi e nene kwaigibi ki denai e inako kwaewena.
Pa mena. E kunuma yo waira eba yamanapupu
ki makeya ka e ebo mena notapupu da e aita
ewa Keriso Iyesu pokaiya nu bita-nuga kirikapoto
deni mena nu wadiniyoto bagi.

10 Karako ka nu Iya Negeyana Apunai Keriso
Iyesu bauwena. Po kasiyarai ki e raurupupu
kewowena manako nu eba popoigamana ko
mara-mara idiwana kaiwana ki iyai ka e yonai
bagi kawaya ki pokaiya wadubu matara nu

kabuwanibu. o
1 Mamanuga God e nau winesinibu da nau

e yonai bagi kawaya ki iyapana tadeyana ade
kabuwatamana ki nana nau tonosinibu.

12 Nau e yonai ki suwegekeya ki pokere
iyapana dai nau bita makari ade nuwaboya
mete tegeyamu. Ko bita ki pokaiya ka nau
kudu bo midimama mo eba wainapakani ko nau
kawareya kawareya uburakani yona ki kawareya
dimasugakani. Nau nima sumapakani ki e nau
kataipuwani kewowena ade nau mete kataineya
da e kasiyarai ka kawaya daganani esida. E
nau emisinibu da nau baganai ki pokere e nau
wine-sinibu upi yau tegebu. Ko upi ki e eya
kwayubapono yarono da e marai bai-yagisi ki
makeya kewoyagisi.

13 Nau yona mibai nidiyekeya ade kau badidi
upinugana kabuwaniyekeya, kabuwa ki kau wadi
doko manako iyapana kuduba makeya makeya
inako kabuwatamiyowa. Kau Keriso Iyesu e nau-
reya tondei ki pokere e mena suma-piyowa ade e
iyapanaiyoma mete nota kwarikwarisitamiyowa.

14Mamanuga God e eminibu da kau ka baganai
ade e kau winenibu e yonai bagi kawaya iyapana
tadeyana ki nana ki puyoi kau mete negebu. E eya
Keyai Tanai Bagi Kawaya nu rabinanugu tondau
ki kasiyarai pokaiya ka kau puyo ki naigida mena
kwayubapiyowa.

15 Gubagani Simosi, kau kataigeya da tawana
Aisiya ragidai apunu Paigerasi yo apunu Emoge-
nesi mete kina ki mu kuduba nau tagararasin-
imupu.

16 Nau nuwaneya ka Mamanuga God
uburoto apunu Onesiporo e iyapana-iyoma
mu nuwaboyamaga wainapoto waditamini
bagi, mibai ka apunu ki e maramara nau
waitasiniyawa nau bitani wadawa tekateka
ade kasiyara nau mete tegeyawa. Nau
diburasugubuwani ki sisiyai tagubu wainapupu
ki e nau bamaneya eba midimamawena,

17ko e natere Roumi bauwena ki ka e nau kwae-
neni kwaewagawa umawa da nau bananasinibu.

18 Kau mete kataigeya da nau natere Epeso
rabineya tondekeya ki makeya ka e nau nene
kawaya daganani kwaewagawa. Ki pokere nu
Kaiwawo-nuga e marai baiyagisi makeya ki ka
nau nuwaneya e uburoto apunu Onesiporo e
nuwaboyai mete wainapoto.

2

1 Gubagani, kau ka Keriso Iyesu e naureya ton-
dei. Kau paeregi ki denai bita kaubo wadana
ko ki ka Mamanuga God e rikapupu deni mena
kau wadinibu bagi puyo negebu ki pokere puyo
ki kasiyarai pokaiya kau karako e nene ragiragi
kawaya uburowa.

2 Nau iyapana ropani kawaya mu yabumugu
dima-sugekeya emisiniyeya nau yona badidi
suwegekeya ki kau wadi doko manako
kayanuwagi iyapana dai emitamiyei da mu
ka baganai ade mu kowamuguma tademana

kabukabuwa ki mu mete baganali, iyapana ki kau
yona yau tade da mu mete kayatagisi mu mubo
kowa-muguma tademono kabukabuwa iwono.

3 Piyara ragidai ragiragi kawaya ubumu ki
maba ka numete kina Keriso Iyesu e nene ubumei
ade e nene makarigemei muya nunumei. Ko ki

maba ka kau mete kina uburowa e nene makar-
inugowa muya nunurowa ko eba midi togatoga

nene kwaenugowa.

4 Nau keyakeyai dai kau kabuwa-niyani
wainapi; Piyara apunai eba e ebo nuwaiya
wainapiyau ki kwaeyogono umono. Pa mena.
Piyara ragidai mu mubo upimaga ki mena
e kwaeyogono manako piyara ragidai mu
kawaimaga e empoto e mamamai yagisi.

5 Ade apunu mosi yanuwa rabineya garupana
wainapiyau ki ka e yanuwa gorai ki makeya
makeya kwaeyagisi. E gora ki makeya eba
kwaeyogono ki ka e bani garupoto yabiri baiyagisi
ko e denai eba yadini.

6 Ade iyapana nima e kokoreya upiyogono da
maura marai baiyagisi ki ka e eya yabiri bani ki
tepoto kupoto.

7Nauyonayaunidibuwani ki kau naigida mena
wainapiyowa manako nu Kaiwawonuga kau wai-
taniyoto da nau badidi kabuwanibuwani ki mibai
kuduba kau naigida mena katainuwagi.

8 Kau maramara Iyesu Keriso nota-piyowa. E
powena ko e ade iyawena kipu ubupu. E ka oragai
apunai Dewida e momai. Nau yona bagi kawaya
dima-sugakani yau ka e yonai.

9Yona ki pokaiya ka mu nau kuwa apunai maba
wadisinimupu umasinimupu dokodoko makari

tegeyamu. Ko Mamanuga God e yonai ki mu eba
umamupu dokodoko. Pa mena.

10 Mamanuga God e iyapanai-yoma winetapu
ragidai mu iya waunai Keriso Iyesu pokaiya
wadamana ade e taneya e kasiyarai pokaiya

maramara idiwana ki nana ka nau mu nene
karako bita makari ade nuwaboya ebo ebo yau

bananapakani giruru maba kobaiya tesugakani.

11 Nu wainapamana ade suma-pamana yonai
mibai ka yau kena;

‘E powena ki maba nu e mete inako popoigamu ki
ka nu aita ewa e tondau ki maba nu mete
inako iyaigamu e mete idiwomu.

12Nu e nene giruru maba kobaiya teteigamu ki ka
aita ewa nu e mete ubumamu kaiwawo upi
kwaigomu. Nu karako iwagamu bodaboda
da nu eba katainugu eyo ki ka aita ewa e
mete kina nu inako nidini.

13 Ko nu gwaiyabaigibi ki mibai eba kwaigamu
ko paerepamu ki ka e gwaiyabawena ki e
eba paerepoto ko mibai mena kwaeyagisi.
E naiya gwaiyabawena wagubu ki e eba
kamadini mibai ka e bameya ka bera mo pa
mena.’

Mamanuga God nu upinuga mibipana ki yonai

14Gubagani, kauiyapanagiyoma yona yau mete
ragiragi kawaya tade, nuwagi ke; ‘Wi Mamanuga
God e yabuiya idiwu ki pokere wi yona pa
wadamana wenapamana yonai ki wi eba iwogoi
kwaenda ki pokaiya kira kasiwara wenayagisi.
Wi inako kwaiwogoi ki pokaiya ka gwede bagi
mosi eba wenayagisi ade iyapana wi yonaga

ki wainapomono ragidai mu iyamaga ki mete
giriyagisi.’

15 Gubagani, kau uburi Mamanuga God e upi
negebu ki naigida mena kwaenugowa ade e yonai
mibai ki supasupai mena kabuwanugowa ki ka
ewa midimama kau eba wadiniyoto. Kau kaubo
wainapiyei da baganai ki makeya mena kwaenu-
gowa ki ka Mama-nuga God kau eminiyoto yagisi
da kau ka baganai.

16 Jyapana waira yau yonai mibai pa mena ki
kawareya deni deni tagamu ragidai ki mu yona-
maga ki kau eba wainapiyowa. Mu tagamu ki
pokaiya ka mu iyapana waratamiyamu yawata
kwaiya kayatagamu ko Mama-nuga God e deneya
ki mu eba kaya-tagamu.

17 Mu yonamaga ka kwata pokesi iyapana
mideya kawayawagau yarau ki maba iyapana
giritamiyau. Yona inako tagamu ragidai mu
pauna-mugu ka apunu Aimaniyasi yo apunu Pair-
itasi mete kina inako kwaetagamu.

18 Mu apeya yawata supasupai kama-dumpu
karako bera yau tagamu ke; ‘Popotagubu ragidai
ororeya mena iyatagubu kimpu ubumpu ki
pokere nu iyaiya idiwei ragidai popoigamu ki ka
nu ewa eba iyaigamu kimamu ubu-mamu.’” Mu
inako tagamu ki pokaiya ka suma sumatagamu
ragidai dai mu sumamaga nusuruwena.

19 Ko Mama-nuga God e ororeya mena wowo
bebedai kaupupu ragiragi kawaya uburau.
Iyapana bebeda ki nukepomoto ko e eba
geyageyayagisi. Bebeda ki naureya ka Mamanuga
God oka yau okapupu; ‘Nau iyapananiyoma
nau nene idiwu ki mu eyaka eyaka nau niya

kataineya.” Ade e oka yau mete okapupu; ‘Iyapana
nima wagau da e ka nau nene ki ka e eya iyai
wirapoto e berai berokoi kuduba kamadini.’

20 Iyapana kawai mosi e tawai rabineya ka
kebari yo kurari yo yogo yo kapa yo karakara
inako ropani kawaya uburau. Gwedegwede dai
ka poraga nene ko dai ka pa yabayababa ubu-
rau. Gwedegwede ki dai ka mu bowa yama-yamai
pokaiya yamanatampu, dai ka mu ripa pokaiya
kaitetampu ade dai ka mu nimadi pokaiya pasita-
mpu.

21 Tawa rabineya gwedegwede dai bagi ade
dai berokoi ki maba ka iyapana nima e ebo idai
kerarai rikapoto ade berokoi kuduba kamadini
ki ka e gwedegwede bagi yamayamai ki maba.
Nu Kaiwawonuga uburoto e winepoto upi bagi
mena kweyoto manako e upibagi ebo ebo ki mena
kwaeyogono tondono.

22 Ki pokere gubagani, onowa yaraga
kwakwarepu-maga tainitamiyau poisiyasiyai
waina-piyamu ki maba kau inako eba kwae-
nugowa. Nota berokoi inako baiyagisi kau
taininiyono ki kau nota ki weupi kwenupi
manako iyapana gwedewau mu nuwamaga
notamaga supasupai Mama-nuga God bameya
waita nene guriguri-tagamu ragidai ki mu
mete dibipumuri ewapuru mena upiwogoi. Iya
supasupai mena kwaenugana ki mena notai
kau notapiyowa, suma mena sumanugowa,
nota kwarikwarisi ki notai wainapiyowa, ade
nuwabagi rabineya mena tondowa.

23 Ko iyapana yona mibai pa mena notababa
yonai tagamu ragidai ki mu yonamaga kau eba

wainapiyowa. Kau kataigeya da mu yonamaga

ki pokaiya ka kira kasiwara ade bonana ragiragi
wenawagau.

24 Nu Kaiwawonuga e bigabigaiyoma mu ka
kira yonai eba togomono ko mu iyapana ba-
mamugu bagi mena kwaetogomono ade Mama-
nuga God e yonai supasupai mena kabuwato-
gomono. [yapana daimuyonamaga garugaru eba
wainapomoto ki ka mu midimaga eba togayagisi
ko kawareya mu ade kabuwatamono.

25 Jyapana dai mu bonana ragiragitamini ki ka
mu denai mu eba giritamini ko giyansu mena mu
kabuwatamono wade supasupatamono, mibai ka
ewa marai mosi ka Mamanuga God bani iyapana
ki waitatamini da mu notamaga wirayagisi man-
ako mu yona mibai kataitagisi.

26 Mu notamaga wirayagisi ki ka Berokoi
Apunai Seitani e denkoi maba waditapu doko ki
purupuruyagisi manako mu baitagisi kayatagisi.
Naiya ka Berokoi Apunai e notai mu umatapu
dokodoko da e nuwaiya badidi ki mena mu
makeya makeya kwaetagamawa. Ko mu nota-
maga wirayagisi ki ka nota oragai ki kewoyagisi.

3

Mara siyareya ka iyapana Mamanuga God
tagararapomoto

1 Gubagani, nau yona yau suwagani ki kau
naigida mena wainapi; Mara siyareya ka bera
berokoi ki notai kawayayagisi.

2 Mara ki makeya ka iyapana mu mubo
nene mena waina-pomono, kapoitogomono,
bowa madai ki poisiyasiyai wainapomono,

yabara kawakawaratogomono, mu mubo simaga
tepapomono, deni deni kira kasiwaratogomono,
mu inamuguma mamamuguma umunumaga
kwenu-pomono, ade iyapana mu waitatamono ki
ka denai mu eba parautamini. Mama-nuga God
e nene bagi supasupai idiwana ki notai mu eba
wainapomono,

3 ade mu kowamuguma eba nota kwari-
kwarisitamono. Iyapana berokoi mu
bamamugu kwaetagisi ki ka mu berokoi ki eba
notagogapomoto ko mu yanuwe-togomono. Mu
naigida eba notapomono were kwaetogomono ko
mu rabinamaga gayagayayogono kiratogomono
idiwono. Iya bagi ki mu berokoi siyomono,

4 ade mu umunumaga pokaiya ka mu bani
yowatata togomono ko mu rabinamugu ka mu
yogo tagamana wainapomono. Mu notamaga
garugaru mena wirayagisi berokoi kwaetaga-
mana ki notai mena notapomono. Mu kawai
gisipomono ade mumuga midimaga tainitamiyau
ki poisiyasiyai wainapomono ko mu Mamanuga
God eba nota kwarikwarisi-pomono.

5> Mu ka midimaga pa mataka-wagau ragidai.
Mu umunumaga pokaiya ka mu togomono Kke;
‘Nu ka Mamanuga e upi kwaigemei ragidai.” Mu
inako togomono ko mu mibimaga ka pa mena.
Mamanuga God e kasiyarai ki mu eba kataimugu.
Iyapana gwedewau inako tagamu kwaetagamu
ragidai ki kau kamaditami mu mete eba idiwoi.

6 Iyapana ki dai tawa tawa kaya-tagamu ridi
notamaga eba pakarawena ki beratamiyamu
mu rabinamaga wira-piyamu iwu. Ridi ki mu
mubo paere-maga naiya kwaetagamawa ki bitai

wadamana kudeya maramara nota-piyamu ko
nota berokoi ebo ebo taini-tamiyau ki mu mete
kwaetagamana wainapiyamu.

7 Mu yawata supasupai kataitagamana ki
kwaenei kwaetagamu ko yona mibai ki mu
kwaitana eba bananapomoto.

8 Takari kawaya apunu apeya Diyanesi
yo Diyambesi oragai apunai Mosisi e yonai
bodabodapamawa ki maba ka iyapana ridi
beratamiyamu ragidai ki yona mibai mete
bodaboda-pomoto. Iyapana ki mu yabaramaga
babawena. Mu umunumugere tagamu da mu

suma sumatagamu ko ki pa mena mibai ka
mu ororeya mena paeremupu mu sumamaga

kaumupu.

9 Ko mu notamaga ki eba kawayayagisi kaya-
yagisi wainapakani, mibai ka iyapana kuduba mu
emitamini ki ka mu garugaru kataitagisi da mu
ka notababa ragidai. Oragai ragidai Diyanesi yo
Diyambesi mu bamamugu badidi wenawena ki
maba mu bamamugu inako mete wenayagisi.

Apunu Simosi badidi maba tondana ki yonai

10-11 Gubagani, nau badidi suwege-keya bo
kwaesugekeya ki kuduba kau emisiniyeya. Nau
iyapana badidi tadeyekeya kabukabuwa ki kau
kataigeya ade nau niya iyani badidi wainapekeya
umekeya ki kau mete kataigeya. Nau eba diri-
wadiriwa kwae-sugekeya ko nau nota kwarik-
warisi ki notai mena notapekeya sumasugekeya
tondekeya. Iyapana bita yo midi makari ade
nuwaboya nau tegemawa ki ka nau upini eba
kamadubuwani ko nau giruru maba kobaiya

tesugekeya. Natere Antiyoka rabineya, natere
Aikoniyamu rabineya ade natere Rusira rabineya
mete kina iyapana badidi maba nau girisinimawa
pasusinimawa nuwaboya kawaya daganani nau
tegemawa ki kuduba kau kataigeya. Nau bita
makari ade nuwaboya bananapuwani ko nu Kai-
wawonuga maramara nau waitasini-yawa iya-
pana mu idamaga rabineya tondekeya ki taoro-
tapu nau wadisinibu paere.

12 Nau yona mibai mosi kau ade nidiyani
wainapi; Iyapana gwedewau bagi supasupai
mena Keriso Iyesu e naureya idiwana
wainapiyamu ki ka iyapana ubumono mu
giritamono pasutamono bita makari ade
nuwaboya mu mete tagemono.

13 Ko bera ragidai yo midimaga pa
matakawagau ragidai mu bigimaga ka
kawayayogono yarono. Mu iyapana beratamono
mu kerapu-mugu waditamono ade mu muga
mete kerapu wadewade kasiwaratogomono.

14 Ko gubagani, kau yona mibai katainugibi
sumapipi ki kau deni mena wadi doko yarowa ko
eba kamadi. Iyapana gwedewau yona mibai kau
kabuwanimupu ragidai ki kau kataigeya.

15 Kau munugeya tondeya yabedeya da karako
ki kau Mamanuga God e yonai bagi kawaya naiya
takari kawaya okamupu ki kuduba kau wainapipi
katainugibi. Oka ki pokaiya ka nu kataigibi da nu
Keriso Iyesu sumapamu ki mena pokaiya ka nu
iya waunai yadamu. Ko ki kuduba kau katain-
ugibi kewowena.

16 Mamanuga God e yonai ki e ebo Keyai
pokaiya iyapana kabuwa-tapu makeya makeya

okamupu, oka ki kasiyarai ka kawaya. Oka
ki pokaiya ka Mamanuga God nu yona mibai
kabuwa-niyoto, nu paerenuga matarapoto, nu
wade supasupaniyoto, ade iya naigida supasupai
idiwana ki yawatai nu mete kabuwaniyoto.

17 Iyapana nima Mama-nuga God e upi bagi
kawaya ebo ebo kwaewagana wainapiyau ki ka e
Mamanuga God e yonai okamupu ki pokaiya upi
ki kwaewagana kasiyarai ade katai kuduba mete
yadini.

4

I Mamanuga God ade Iyesu Keriso mete kina ki
e idai gurai popotagubu ragidai ade iyaiya idiwei
ragidai nu kuduba naurinugu ugwadiniyana ragi-
ragi apunai ki mu yabumugu ka nau Keriso ade
bauwagana nu teniyana da nu e gari rabineya e
kasiyarai pokaiya idiwana ki nana yona ragiragi
kawaya yau kau nidiyakani;

2Kau Mamanuga God e yonai dimanugowa iya-
pana tadeyowa. Mu kau wainanimoto bani, pa
mena bani, ko ki ka eba gwedei mete kina, kau
dimanugowa. Mu paerepiyamu ki kau mu wadi-
tamiyowa supasupa. Mu berokoi kwaetagamu ki
kau mu sisiba-tamiyowa. Mu bagi kwaetagamu
ki kau mu togitamiyowa kasiyara tageyowa. Mu
kau yonagi ki garugaru eba waina-pomoto ki
kau kwarisinuwagi kawareya kawareya mu ade
tadeyowa ko kau midigi eba togayogono.

3 Mara yabadau da iyapana kabuwa mibai eba
waina-pamana wainapomoto. Mu mubo rabi-
namugu tainitamiyau ki mena kwaetagamana
wainapomono ade kabuwa yonai ki mu mubo

nuwamugu wainapamana wainapiyamu ki mena
diriwai kwaetogomono. Kabuwa ragidai gwede-
wau mu kabuwamaga iyapana ki mu notamaga
mete eyaka menaragidaikimumena diriwamaga
mu kwaetogo-mono kwaenemaga iwono.

4 Mu yona mibai tagararapomoto manako
mubo bususumaga bo wensisiyamaga mibai
pa mena kororai ki mena kawareya togomono

iwono. _ _ _
> Ko gubagani, mara bagi bo mara berokoi

ki kau maramara naigida mena notapiyowa
wetawetara were upinugowa. Kau ka Mamanuga
God e bigabigai apunai ki pokere bita makari
ade nuwaboya kau bamageya baiyogono ki kau
giruru maba kobaiya tenugowa ade kau upigi
ki kuduba paunau mo eba kamadi ko yona bagi
kawaya ki mena dimanugowa umowa.

6 Ko nau niya yonani ka yau kena; Mu Ma-
manuga God nene papa naumu puyo pasumu ki
maba ka nau waina-pakani da nau niya iyani
waunitau puyo ki maba tarani.

7 Mamanuga God nau upi tegebu ki nau pau-
nau eba kamadu-buwani ko nau upi ki kuduba
kewo-puwani. E nau badidi sidibu ki kuduba nau
wadubuwani doko garupekeya da karako kata-
muru bausugubuwani. Nau sumani e bameya ki
nau eba kamadu-buwani,

8 ki pokere e nau apunu bagi supasupai sidibu
ade nau puyoni ki e nau nawanani tapu ton-
dau. Nu Kaiwawonuga e ka supasupai mena e
idai gurai nu naurinugu ugwadiniyana ragiragi ki
apunai ki pokere e eya bauwagana marai baiyag-
isi ki ka e uburoto puyo ki nau tegeni. Ko e

eba nau mena puyo ki tegeni ko iyapana gwede-
wau mu nuwamugu po e bau-wagana empamana
nawanai idiwu ki mu e puyo ki mete tageni.

Apunu Poru e eya gwedegwedei

9 Gubagani, kau garugaru mena kau yawatagi
kwaenepi nau bamaneya yewe baunuwagi.

10 Apunu Demasi waira yau iyai nota
kwarikwarisipiyawa ki pokere e nau
kamadisinibu natere Tesaronika kayawena.
Apunu Kereseni tawana Garasiya kayawena ade
apunu Taitosi tawana Daramasiya kayawena,

11 ko apunu Ruki e mena nau mete yewe idi-
wel. Kau yabodowa ki kau apunu Maki mete
bananapi kebomuri da e nau waitasiniyoto wade
tekatekasiniyoto.

12 Nau apunu Takikasi tonopuwani natere
Epeso kayawena.

13 Nau nusuru tatamai natere Torowasi
rabineya apunu Kapasi bameya tapuwani ki wi

mete wadumuri ade nau bukani mete tepumuri.
Nau nuwaneya po bukai papa kwakwarai
pokaiya yamanatampu ki wi mete tepumuri.

14 Kirama yamanawagau apunai Arekisanda e
kawaya daganani nau girisinibu pasusinibu. E
nau bamaneya kwaewena ki denai ka nu Kaiwa-
wonuga e mena kwaeyagisi.

15 Nu yonanuga ki e ragiragi kawaya bodabo-
dapiyawa ki pokere kau mete kina e naigida
mena empiyowa ade kau kaubo kwayubagi mete
kwaenugowa.

16 Kawakawai ragidai yabiri nau sidimawa
wirawira ki makeya ka iyapana mosi nau

taganeya eba ubupu nau taububarani purupupu.
Mu kuduba nau kamadisinimupu kayatagubu. ‘O
Mamai, mu badidi paeremupu ki kau notagogapi
ko eba notapiyowa.’

17Ko nau Kaiwa-woni e nau eba kamadisinibu.
E nau togisiniyawa kasiyara tegeyawa ki pokere

nau e yonai bagi kawaya ragiragi kawaya iya-
pana kwaiyanai ragidai kuduba wainapamana ki
nana dimasuge-keya. Iyapana nau susinimana
po waina-pamawa ko Mamanuga God nau barani
wadubu manako nau mu idamaga rabineya ton-
dekeya ki taorotapu nau wadisinibu paere.

18 Nau kataineya da berokoi kuduba ebo ebo
nau bamaneya ewa baiyagisi ki ka Mamanuga
God nau eba kamadisiniyoto ko e uburoto nau
kwayubasiniyoto iya tegeni manako wadisiniyoto
kunumau e gari rabineya tamusiniyoto mete idi-
womu.

‘O Mamai, kau mena ka tanai apunai. Karako
ade aita ewa ka nu maramara kau sigi esida
mena tepapomu. Ki mibai.’

Parau siyarai

19Ridi Pirisira e nobomoi Akwira mete kina ade
apunu Onesiporo e iyapanaiyoma mete kina nau

mu kuduba parautamakani.

20 Apunu Erastasi e natere Korini rabineya ton-
dau ade apunu Toropimasi ki e nau mibi sigirai
natere Mairitasi rabineya kamadubuwani.

21 Gubagani, kau yawatagi garugaru mena
kwaenepi yewe baunuwagi were ewa nusuru
marai baiyagisi.

Apunu Eburusi yo apunu Pudesi yo apunu Ri-
nusi yo ridi Karaudiya ade Iyesu sumapiyamu

ragidai dai yewe mete idiwei ki mu kuduba kau
parauniyamu.

22 Nu Kaiwawonuga kau keyaigi yadini bagi
kasiyara negeni.

Wi paerega ki denai bita wibo wadamana ko
ki ka Mamanuga God e rikapupu deni mena wi
wadinibu bagi.

Nau yonani ika kewowena. Kaiwa kaiwa.

